
Situaziun generala: Ina pressiun
auta influenzescha l’aura en l’en-
tira Svizra. Damaun tschessa
questa pressiun. 
Oz: En l’entir pajais èsi sulegliv e
fitg chaud. Suentermezdi
datti insaquants nivels.
Vers saira n’èn singuls
urizis betg exclaus.
Las tem-
peraturas
muntan suenter-
mezdi fin a 29 grads, la notg 13 e
nulla grads èsi sin 3500 m. En la
Bassa tira l’aura sut.
Prognosa: Venderdi e sonda: En
il nord sulegliv cun l’aura sut ed
en las Prealps singuls urizis. Pli
frestg. En il sid datti sulegl cun
tendenzas dad urizis.

■ L’AURA DAD OZ

Vinavant sulegliv e cun fin 29 grads fitg chaud

■ (lq) Quella foto è vegnida
fatga ier a Roma. Ella mussa
ina guardia svizra che control-
lescha ils visitaders da l’au-

dienza generala da Gion Paul
II. Exact ier avant 17 onns, ils
13 da matg 1981, durant ina
sumeglianta audienza generala

da la mesemna, aveva il terc
Mehmet Ali Agca fatg in atten-
tat sin il papa e blessà greva-
main quel. 

Ier avant 17 onns sin la plazza San Peder

(lq) La Posta e la Swisscom
entschaivan il futur sco inter-
presas privatas sin ina basa
sauna: Ier ha il Cussegl federal
approvà las bilantschas d’en-
tschatta. El ha era dà glisch
verda per che la Swisscom
sappia ir a la bursa. En il me-
dem mument ha il Cussegl fe-
deral lubì il gudogn da 259 mil-
liuns francs da la «veglia» PTT.
L’entschatta da l’onn 1998 eran
sortidas dal manaschi da reschia

statal PTT las interpresas «La
Posta svizra» e «Swisscom SA».
La Posta è ussa in institut statal
legalmain independent, la Swiss-
com è ina societad dad aczias a la
quala la Confederaziun è partici-
pada cun la pluralitad da las ac-
zias. La Swisscom prevesa dad ir
anc quest atun a la bursa. Ella
duai disponer d’in agen chapital
cun il qual ella po sa defender
envers la concurrenza internaziu-
nala.

Swisscom: Quest atun san ins
cumprar las aczias

Swisscom e Posta: Las duas interpresas statalas èn ussa suttemissas al
martgà liberalisà. KEYSTONE

KEYSTONE

L’istorgia dal simpel mulin 
enfin a la turbina gigantica

Exposiziun e cudesch da l’art e la scienza dals inschigners
■ (anr) La forza d’aua vegn du-
vrada dapi tschientaners. L’ex-
plotaziun da questa forza pro-
cura ozendi per discussiuns
politicas en Svizra.  I va per gu-
dogns e per la dumonda: Quant
fitg astga il carstgaun manipu-
lar il curs da l’aua cun sia tec-
nica senza far donn a la natira?
La «Societad per architectura
dad inschigners» ha uss edì il cu-
desch «Forza d’aua en Svizra» e
mussa a Glaruna ina exposiziun.
Il cudesch cumpara gist en in
temp che grondas midadas dal
provediment d’energia stattan
avant porta. La societad d’in-
schigners vul far attent qua tras
sin la valur da quest’energia indi-
gena e regenerabla.

Las rodas
Aua è greva. Gia baud ha il car-
stgaun fastisà ch’el vegn d’auzar
bler pli tgunsch il custaivel liquid
ord las funtaunas sin ses ers sch’el
sa serva da l’agra. Las emprimas
rodas per auzar aua (p. ex. sin
chanals) èn vegnidas construidas
en differentas culturas gia 1500
avant Cristus. Las rodas vegne-
van muventadas dad animals u

carstgauns. Insacura po ina da
questas rodas avair sa movì da sa-
sezza perquai che l’aua curreva
avunda per muventar ella. Cun
agid dad aissas fermadas vid la
roda è quai effect alura vegnì rin-
forzà. Uschia èn las emprimas
rodas da tschiffar aua vegnidas
construidas. Igl è suenter stà in
pitschen pass da duvrar questa
tecnica per metter en moviment
auters indrizs.

San Murezzan: Emprimas 
cazzolas electricas

Ins crai ch’i devia avant 200 onns
var 10 000 rodas dad aua en
Svizra che muventavan las pli
differentas maschinas. Lezzas – e
pia tut l’industria – stuevan esser
pustadas sper ils flums, damai
ch’in transport da la forza n’era
betg pussaivel. En il 19avel
tschientaner han ins pudì trans-
portar la forza d’aua sin ina
tscherta distanza cun agid da su-
gas da fildarom. Questa pussai-
vladad era fitg limitada.

En il medem tschientaner èsi
dentant gartegià da construir ina
maschina duvrabla per producir
current cuntinuà – ina sensaziun

epocala. Las emprimas cazzolas
ch’èn vegnidas spisgentadas en-
tras la forza d’aua han ins envidà
anno 1878 en l’Engalterra. In
onn pli tard ha Johannes Badrutt
laschà illuminar la sala da man-
giar a San Murezzan cun cazzolas
(Bogenlampen). L’energia vegni-
va d’ina turbina sur in generatur.
A Lausanne èsi ì liber trais onns
pli tard cun ina ovra d’aua che
procurava energia per 20 cazzolas
e duas laternas da la via. Il diever
da l’electricitad e sa derasà rasan-
tamain ed il svilup tecnic ha pos-
sibilità quai cun passuns.

L’entschatta da la
distribuziun d’electricitad

L’onn 1894 ha il giuven inschi-
gner da Genevra, René Thury,
construì l’emprima impurtanta
lingia d’electricitad en Svizra.
Ella aveva la lunghezza da 1,5 ki-
lometers. Era Charles E. Brown
(pli tard in dals fundaturs da
Brown Boveri & Cie) ha con-
struì cun 23 onns ina lingia dad
otg kilometers. Fatg strada ha la
lingia ch’ins ha tschentà da l’ovra
da Lauffen fin a Frankfurt a l’ex-
posiziun internaziunala electro-
tecnica la fin dal 19avel tschien-
taner. La lingia era 175 kilome-
ters lunga, transferiva 130 kilo-
wats cun ina tensiun da 15 000
volts. Suenter quest success deci-
siv ha il current alternant substi-
tuì il current cuntinuà en Svizra
bler pli spert che en l’exteriur.

Pioniers svizzers 
ed export da know-how

Il svilup sin il sectur da la con-
strucziun da maschinas e da ba-
jegiar ha tanschì il maun al svi-
lup electronic. L’emprim mir da
fermada da beton en l’Europa è
vegnì constuì sper Friburg: Igl
era ina ovra da pioniers ils onns
1869 enfin 1872. Il cotgel alv,
sco l’aua vegn era numnada, è la
suletta materia prima che la
Svizra posseda. Quai ha inspirà
ils inschigners indigens dad in-
tercurir ed inventar adina megl-
ras pussaivladads per optimar la
forza d’aua. Il cudesch «Forza
d’aua en Svizra» preschenta ina
schelta dad inschigners svizzers
che han influenzà il svilup mun-
dial da l’explotaziun da la forza
d’aua.

«Wasserkraft in der Schweiz», Stäubli
SA, 131 paginas e pli che 300 illustra-
ziuns. Pretsch: 48 francs. Turitg 1998.

Sguard sin ils fundaments a l’entschatta da la construcziun dal mir da
fermada dal lag a Curnera.  LQ

